
অনাদি কালৰ পৰা নাৰায়ণ বুলি

জানে জ্ঞানী লোকে। প্ৰজাৰ সমষ্টি সিয়ো

মূৰ্ত্ত নাৰায়ণ; এনে প্ৰজা সকলক

যি ৰজাই কৰে উৎপীড়ন, সহস্ৰ

সৈনিক, অশ্বাৰোহ গজাৰোহী বিমান

বিহাৰী থাকিলেও মৃত্যু তাৰ সুনিশ্চিত।

কালপূৰ্ণ আজি কংস ৰাইৰ। নিশ্চয়

মৰিব প্ৰজাৰ পীড়ক। বিংশতি বছৰ

ঘোৰ অন্ধকাৰ পুঁতিগন্ধময় অতি,

পোতাশাল ঘৰৰ মাজত, যাতনা

ভুগিছে বিনা অপৰাধী নিচেই নিচলা

দুখী পিতা বসুদেৱ, দৈৱকী জননী।

অহঙ্কাৰে মত্ত ৰজা, ৰাজশক্তি কৰি

অপচয় নিপীড়িত কৰি প্ৰজা,

ব্যথিত কুণ্ঠিত কৰি থৈছে সৱাকো।

নিশব্দ ৰসনা ভয়তে নেমাতে প্ৰজা,

নৰনাৰী প্ৰজাবৃন্দে সৰ্ব্বদাই দিছে

অভিশাপ মনৰ দুখত। সেই দেখি

সেই দেখি দেৱ ইচ্ছা, তুমি মই দুয়ো

বধি স্বেচ্ছাচাৰী ৰজা কংসৰাইক

পাতলাম ধৰণীৰ ভাৰ। ৰাজদ্ৰোহ

নোহে ইটো। প্ৰজাবৰ্গ নাৰায়ণৰূপী,

নাৰায়ণ ৰজাৰো ৰাজন ৰাজেশ্বৰ।

প্ৰজাদ্ৰোহী ৰজা প্ৰকৃততে ৰাজদ্ৰোহী।

